
	Эрт урьд цагт нэгэн ядуу тариачин эр амьдарч байсан юмсанжээ. Нэг орой тэр гал хутган, эхнэр нь юм нэхэн сууж гэнэ.

	Тариачин эхнэртээ:

	— Манайд хүүхэд байхгүй нь тун харамсалтайяа. Бусад айлд хэчнээн хөгжөөн шуугиантай юм гэж өгүүлжээ. Эхнэр нь:

	— Тийм ээ! Манайд бүр ганцхан, ядахдаа чигчийнхэн чинээ хүү байсан ч би маш баярлах сан гэж гэнэ. Бид түүнд хэчнээн их хайртай байх бол!

	Эхнэр нь жирэмсэлж есөн сар болоод хүүхэд гаргасан юмсанжээ. Харин тэр нь эрүүл энх хөөрхөн хүү мөртөө гагцхүү гарын хуруунаас өндөргүй юмсанжээ.

	Ээж, аав хоёр нь:

	— Бидний хүссэн юм л боллоо. Бид хүүдээ их хайртай байна гэж ярилцаад хуруунаас өндөргүй учир эрхийн чинээ хүү гэж нэр өгч гэнэ. Хүүдээ хэчнээн амттай сайхан хоол өгсөн ч хүү нь ер өсдөггүй байжээ. Харин нүднийх нь харц их ухаалаг, юмыг ойлгож тусгаж авахдаа сайн, бүхнийг хийж чаддаг хүү байж гэнэ.

	Нэг удаа тариачин ой руу модонд явахдаа: «Ардаас морин тэрэг аваад ирэх хүн байдаг ч болоосой» гэж дотроо өгүүлжээ.

	Гэтэл эрхийн чинээ хүү:

	— Аав минь! Би аваад очъё. Та надад итгээч. Би яг цагт нь аваачна гэж гэнэ шүү.

	— Хүү минь яаж чадах вэ дээ? Чи морь хөтлөхөд арай л багадаад байна даа гэхэд

	— Зүгээр ээ ааваа. Ээж надад морь хөллөөд өгвөл би морины чихэн дотор орж суугаад хаашаа явахыг нь хашхираад байна гэж хүү хэлжээ.

	Аав нь:

	— Тийм бол яах вэ. Үзээд алдъя гэж гэнэ. Тэгээд ээж нь морь хөллөөд эрхийн чинээ хүүг чихэн дотор нь суулгаад өгч гэнэ. Хүү «Зүүн тийш. Баруун тийш! Чү-Чү!» гэж хашхиран яваад өгчээ.

	Бүх юм ёсоороо болж Эрхийн чинээ хүү хэзээний сурсан хөтөч шиг морио жолоодон явах ёстой замаараа ой руу явж гэнэ. Нэгэн замын эргэлт дээр Эрхийн чинээ хүү «Зүүн тийш, Зүүн тийш!» гэж хашхирч байхад нь хоёр танихгүй хүн тааралджээ.

	— Хараач хөөе! Энэ юу вэ? Морин тэрэг явж байна. Харин хөтөч нь харагдахгүй мөртөө хаашаа явахыг нь хашхирч байх юм гэж нэг нь хэлэхэд:

	— Энэ ердийн юм биш шүү. Хойноос нь дагаад явъя. Хаана зогсохыг нь харъя гэж нөгөө нь хэлж гэнэ. Морин тэрэг ч мод огтолж байсан тэр зүгт чигээрээ яваад байсан юмсанжээ. Эрхийн чинээ хүү эцгийгээ олж хараад:

	— Ааваа би морин тэрэг аваад ирлээ. Одоо намайг буулгаад өгөөч гэжээ.

	Аав нь зүүн гараараа морины жолооноос барьж баруун гараараа морины баруун чихнээс хүүгээ гарган газарт буулгажээ.

	Эрхийн чинээ хүүг харсан танихгүй хоёр хүн гайхсандаа үг ч дуугарч чадсангүй. Нэг нь нөгөөгөө тэндээс холдуулаад:

	— Энэ хүүг том хотод аваачаад мөнгөөр үзүүлдэг болбол чи бид хоёрт аз жаргал, эд хөрөнгө олдоно шүү. Хоёулаа худалдаж авъя гэж гэнэ.

	— Тэгээд тариачин дээр очиж:

	— Энэ жижигхэн хүнээ бидэнд худалдчих. Бидэнтэй сайн сайхан амьдарна гэж гуйжээ.

	Тариачин

	— Үгүй. Энэ миний хайртай хүү. Ямар ч алт мөнгөөр худалдахгүй гэжээ.

	Гэтэл өөрийг нь худалдаж авах гэж байгааг сонссон Эрхийн чинээ хүү аавынхаа дээлийн хуниасаар дамжин мөрөн дээр нь гараад чихэнд нь:

	— Ааваа намайг худалдчих. Би эргээд ирнэ гэж гэнэ шүү.

	Тэгээд тариачин хүүгээ танихгүй хоёрт нэлээд үнэтэй худалдчихжээ.

	Тэд хүүгээс:

	— Бид чамайг хаанаа хийгээд авч явах вэ? гэхэд хүү:

	— Бүрх малгайныхаа хүрээн дээр. Нааш цааш холхин алсын бараа ширтэж явахад зүгээр гэж хариулжээ.

	Тэд ч түүний хүслийг биелүүлж гэнэ. Эрхийн чинээ хүү эцэгтэйгээ салах ёс гүйцэтгээд замд гарчээ.

	Нэлээд явсаар үдэш болж гэнэ. Тэгэхэд бяцхан хүү:

	— Бие засъя. Намайг буулгаач гэж гуйжээ.

	— Тэндээ болгочих. Шувуу ч заримдаа баачих тохиолдол байдаг юм гээд түүнийг буулгасангүй гэнэ. 

	—Үгүй. Би өөрөө мэдэх ёстой шүү дээ. Хурдхан намайг буулгаач гэж гэнэ.

	Малгайгаа аваад хүүг газарт буулгажээ. Хүү буунгуутаа газрын нэгэн догон дагаж гүйсээр оготнын нүх олж харангуут гүйгээд орчхож гэнэ.

	— Ноёд оо баяртай. Одоо та нар гэртээ харьцгаа гэж Эрхийн чинээ хүү нүхэн дотроос хашхираад тэднийг шоолон инээж гэнэ.

	Нөгөө хоёр нүхний аман дээр гүйн ирж модоор хатгаж төнхсөн ч нэмэр болсонгүй. Эрхийн чинээ хүү нүхний бүр гүн рүү яваад орчихжээ. Удалгүй бүр харанхуй болсон учир хоёр эр сэтгэлээр унан гэртээ харьцгаажээ.

	Тэднийг явсныг лавтай мэдсэн Эрхийн чинээ хүү нүхнээсээ гараад ирж гэнэ. «Энэ харанхуйд явна гэдэг ч дэмий хэрэг. Гай таараад хөлөө хугалж хүзүүгээ булгалчихвал түвэг» гэж өөрөө өөртөө хэлж гэнэ. Аз таарч замд нь дун хорхойн гэр тааралджээ. «Бурхан өршөөлөө. Энд л тав тухтайхан шөнийг өнгөрөөе» гэж бодоод дотор нь орчхож гэнэ.

	Дөнгөж унтах гэж байтал хоёр хүний хөлийн чимээ гарч нэг нь:

	— Баян ламынхаас яаж алт, мөнгө хулгайлах вэ? гэж өгүүлэхэд:

	 — Яаж хулгайлахыг би л чамд хэлж өгөх сөн дөө гэж Эрхийн чинээ хүү хашхирчээ. Айж сандарсан хулгайч:

	— Энэ юу вэ? Хэн хашхираад байна вэ гээд хоёулаа дороо зогсон чих тавин сонсож гэнэ. Тэгэхээр нь Эрхийн чинээ хүү дахин:

	— Намайг аваад яв. Би та нарт тусална гэхэд

	— Чи хаана байна вэ? гэж асууцгаажээ.

	— Та нар намайг газарт хайцгаа. Дуу гарсан тэр зүг рүү явцгаа гэж хариулж гэнэ. Хулгайч нар түүнийг хайж олоод гар дээрээ авчээ.

	— Бяцхан жаал минь чи бидэнд яаж туслах юм бэ? гэхэд:

	— Төмөр хашааных нь завсраар шургаж ороод ламын амбаараас юу хэрэгтэйг нь авч өгнө гэжээ.

	— Санадаг л санаа. Яаж хийхийг чинь л харъя гээд ламын гэрийн хаяанд ирцгээж гэнэ. Эрхийн чинээ хүү амбаарт орчхоод тэндээс.

	— Энд юу хийж байгаа юм бэ? Та нар юу авах юм бэ гээд хамаг чадлаараа хашхирчээ.

	Айж сандарсан хулгайч нар:

	— Чи дуугаа аяд. Хүн сэрчихнэ гэж гэнэ.Эрхийн чинээ хүү тэдний хэлснийг ойлгоогүй царай гарган дахиад л байдаг чадлаараа:

	— Энд байгаа бүх юмыг та нар авах гээд байгаа юм уу гээд хашхирч гэнэ.

	Хажуугийн өрөөнд унтаж байсан тогооч авгай үүнийг сонсоод орон дээрээ өндийж суугаад чих тавин сонсож эхэлжээ.

	Харин хулгайч нар айж сандран нэлээд хол зугтсанаа дахин зориг орж буцаад ирцгээж гэнэ. Тэд «манай бяцхан хүү биднээр тоглоом хийж байна даа» гэж бодоцгоожээ. Эргэн ирээд түүнд:

	— Битгий маяглаад бай. Наад амбаараасаа хурдхан шиг нэг юм аваад өг гэжээ.

	— Би та нарт өгнө. Та нар гараа л сунгацгаа гэж хамаг чадлаараа хашхирч гэнэ.

	Анхаарал тавин чагнаж байсан тогооч энэ бүхнийг сонсоод орон дээрээсээ год үсрэн босож амбаарын үүд рүү гүйж гэнэ. Хулгайч нар ч хойноос нь шидэт сум хөөж байгаа юм шиг ум хумгүй зугтжээ. Зарц хүүхэн амбаарт юу ч олсонгүй, лаа асаахаар явж гэнэ. Эргээд амбаарт ороход нь Эрхийн чинээ хүү сарай руу сэмхэн яваад орчихжээ.

	Зарц эмэгтэй хамаг юм онгичин юу ч олоогүй тул хий хоосон юм сонсогдож дээ гэж бодон эргэж ирээд унтахаар хэвтэж гэнэ. Эрхийн чинээ  хүү өвсөн дотор орж аятайхан байр олоод өглөө болтол унтаж амраад аав ээж рүүгээ буцахаар шийджээ.

	Гэвч түүнд дахиад азгүй явдал тохиолджээ. Энэ ертөнцөд уйтгар зовлон, уй гашуу аль олон тохиолдохыг тэр гэх вэ дээ?

	Зарц эмэгтэй өглөө босоод үхэртээ өвс өгөхөөр гарч гэнэ. Тэвэр өвс аваад явахад нь түүн дотор нь хөөрхий муу Эрхийн чинээ хүү яг тааралдчихжээ. Харамсалтай нь тэр маш бөх унтаж байсан учир үхрийн аманд орсон хойноо л сэрж гэнэ.

	«Ээ бурхан минь. Би л лав эсгий татаж байгаа газарт орчихсон юм шиг байна» гэж бодсон хүү хаана орчихсоноо нэлээд хожим ухаарчээ. Тэр будаа болтол үйрчихгүйн тулд үнээний шүдний хоорондуур арай ядан шургаж байж гэнэ. Явсаар үнээний ходоодонд орчихжээ. «Энэ нүхэнд чинь нар ч гарахгүй юм. Цонх хийхээ мартчихсан юм шиг байна. Бас лаа ч асаадаггүй юм уу даа!» гэж хүү бодож гэнэ. Үнэнийг хэлэхэд энэ өрөө хүүд огт таалагдсангүй. Тэгээд ч хаалгаар нь өвс цуван түүнд бүр бага зай үлдэх болж гэнэ шүү. Тэгэхээр нь айж сандарсан хүү хамаг байдаг чадлаараа:

	— Дахиад шинэ өвс хэрэггүй ээ! Надад шинэ өвс дахиад битгий өгөөч! гэж хашхирч гэнэ. Энэ үед үнээ сааж байсан зарц эмэгтэй хэн нэг хүний хашхирахыг сонсоод, тэгэхдээ бүр энэ нь өчигдөр шөнийн дуутай тун төсөөтэй байсанд ихэд айн сандал дээрээсээ өнхөрч хамаг сүүгээ асгачхаж гэнэ.

	Яарч сандран гүйсээр эзэндээ очоод:      

	— Бурхан өршөөг! Эрхэмсэг ламбугай минь. Манай үнээ яриад эхэллээ гэхэд:

	— Чи чинь солиорчихоо юу? гэж лам өгүүлсээр хашаанд өөрөө очиж үзэхээр явж гэнэ. Дөнгөж оронгуут нь Эрхийн чинээ хүү дахиад л хамаг чадлаараа:

	— Надад шинэ өвс дахиад битгий өгөөч! Надад шинэ өвс дахиад битгий өгөөч! гээд л хашхирчээ. Тэгэхэд нь лам ч өөрөө айж үнээнд нь чөтгөр шүглэчхэж гэж шийдээд алж идэх зарлиг буулгаж гэнэ. Үнээг алаад харин хүүгийн дотор нь сууж байсан ходоодыг үхрийн баас руу хаячихжээ.

	Үхрийн ходоодноос гарах гэж Эрхийн чинээ хүү маш их зүдэрчээ. Арай ядан зүтгэсээр яг гардгийн даваан дээр, бүр толгойгоо гаргачхаад байхад нь дахиад нэг шинэ зовлон тохиолдож гэнэ. Хажуугаар нь гүйж явсан чоно ходоодыг харангуут аваад үмхчихжээ. Гэвч Эрхийн , чинээ хүү огт сандарч тэвдсэнгүй гэнэ. «Бодвол чонотой харин тохиролцож болно байх» гэж тэр санажээ. Тэгээд чонын гэдэс дотроос:

	— Хонгорхон чоно гуай. Танд тохирох амттайхан хоол хаана байгааг би мэднэ шүү гэжээ.

	— Чоно:

	— Хаана байна тэр чинь? гэж асуужээ.

	— Суваг гатлаад очих тэр байшинд амттай боов, хиам, гахайн тарган өөх дуртай бүхэн чинь бий гээд өөрийнхөө гэрийг маш сайн заагаад өгчхөж гэнэ.

	Чоно гуай ч бодож ядалгүй суваг гатлан явж зааж өгсөн айлынх нь амбаарт орж хагартлаа иджээ. Амаараа гартал цадсан чоно явах гэсэн боловч гэдэс гүзээ нь тэсэрч хагартлаа томорсон учир хуучин ирсэн замаараа буцаад явж чадсангүй. Эрхийн чинээ хүү чоно гуайн гэдэс дотор жигтэйхэн их шуугиан тарьж, гүйж харайж гарчээ.

	Чоно гуай:

	— Дуугаа татаач чи! Гай болоод хүн сэрээчихвэл яана гэхэд хүү:

	— Өөрөө л цадсан бол өрөөл бусдын тухай бодохгүй нь ээ чи. Би ч бас жаахан баясаад авъя гээд байдаг чадлаараа хашхирч гарч гэнэ.

	Чимээ шуугиан сонсоод сэрсэн аав ээж хоёр нь гүйж ирээд амбаарын завсар зайгаар шагайцгаажээ. Чоно байхыг хараад буцаж гүйцгээн аав нь сүх, ээж нь хадуур барьж авч гэнэ.

	Аав нь:

	— Чи намайг дагаад яв. Намайг нэг цохиход чоно бас үхэхгүй. Харин тэгэхээр чи хадуураараа гэдсийг нь хүү тат гэж амбаар луу орохдоо хэлжээ.      

	Эрхийн чинээ хүү эцгийнхээ дууг таниад:

	— Аав минь, аав минь. Би энд байна. Би чонын гэдсэнд нуугдчихаад байна гэж хашхирч

	Баярласан аав нь:

	— Бурхан биднийг өршөөлөө! Хүү минь бидэнд олдлоо, гээд эхнэртээ хадуураа цааш тавь хүүгээ шархтуулчихна гэжээ. Тэгээд тэр сүхээ далайж, далайж буулгачихсан чинь чоно тэр дорхноо нам үхэж гэнэ. Аав, ээж хоёр нь хутга, хайч авчран чонын гэдсийг хагалж хүүгээ гарган авцгаажээ.

	Тэгээд аав нь:

	— Хүү минь чамаас болж ээж аав хоёр нь түмэн зовлонд унаад байлаа гэхэд:

	— Би ч гэсэн багагүй аялал хийчихлээ. Аз завшаан болж эргээд та нартаа ирлээ гэж Эрхийн чинээ хүү хариулжээ.

	— Чи тэгээд хаана байв? гэхэд:

	— Аав минь би оготнын нүхэнд, үнээний ходоодонд, чонын гэдсэнд байлаа. Одоо харин та нартайгаа хамт байна. Хаашаа ч би явахгүй гэжээ.      

	Аав ээж хоёр нь:

	— Газар дэлхий дээр ямар баялаг байдаг ч түүнээс чамайгаа худалдахгүй гээд Эрхийн чинээ хүүгээ эрхлүүлэн өхөөрдөж гэнэ. Цадтал ундалж, хооллон, тэнэж явсаар урчихсан дээлийг нь бас сольж шинийг оёж өгч гэнэ.

